
మ. అరిజన్యాంబుధిసంభవజ్జయరమాహాసాంకురత్కీర్తి నీ

శరజాస్త్రోపమమూర్తిఁ గాంచు చెలి! ప్లక్షద్వీపభూభర్త స

ప్తరసాభృద్ధరణీయయై పొదలు గోత్రం దాల్చు నీమేటి భా

స్వరదోర్యష్టిభుజాంగదాగ్రఖచితాంచచ్ఛక్రనీలోపధిన్. 69



మ. అనిశంబు న్బుధవర్ణ్యకల్పతరుదీవ్యద్వాసనాలబ్ధిఁ జే

కొని యద్వైతరుచిం గరంబు మను నీ క్షోణీస్థలాధీశవ

ర్యునికీర్తిప్రకరంబు మించ సకి! యోహో పూర్వపక్షావలం

బనత న్రాజిలు నట్టిధ్వాంతపరధామం బెచ్చునే యెచ్చటన్. 70



చ. సరససితోపమాధర! రసాలపయోనిధిరాజవేష్టితో

ర్వర కధినేత నీపతి నవారితవైభవశాలి నీమహీ

శ్వరు నవలాలసాతిలకవల్లిక చయ్యనఁ బల్లవింప స

త్వరగతిఁ గాంచవే నయనవారిరుహాంతమునం బ్రియంబునన్. 71



వ. అని యిట్టు లాగట్టుదొరపట్టి వివరించిన నారాచపట్టి యాదిట్టపై వైరాగ్యంబు దెలుపు చిన్నినవ్వు నవ్వ, నవ్వనిత దరహాసచంద్రిక తదీయసంతాపకారణంబై ప్రవర్తిల్లె నంత యానావలంబకకదంబంబు జంబూద్వీపభూపాలలోకంబుఁ జేర్ప నన్నగాధిరాజకుమారి యోనారి నేరెడుదీవియరాజులు వీరు వీరిలో నొక్కరాజకుమారునిపైఁ జూపు నిలుపు మమ్మహాత్మునిగుణంబులు వర్ణించెద నని యానతిచ్చిన నాకాంత యఖిలదేశనాయకగుణశ్రవణకౌతూహలపూర్యమాణస్వాంతయై శాలీనతాభరంబున నూరకుండెనది యెఱింగి సర్వమంగళ యక్కురంగనేత్ర కందఱం దెలుపునదియై వారిలో నొక్కరాజుం జూపి యిట్లనియె. 72

		 ఈ పేజీలో చివరి మార్పు 10 జూలై 2020న 01:14కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

